
REPUBLIKA E SHQIPËRISË

GJYKATA E LARTË

KOLEGJI ADMINISTRATIV
Nr. 31001-02616-00-2018 i Regj. Themeltar 

Nr. 00-2025-4549 i vendimit (500)
V E N D I M

NË EMËR TË REPUBLIKËS
Kolegji Administrativ i Gjykatës së Lartë, me trup gjykues të përbërë nga gjyqtarët:


Enkelejda METALIAJ (SOFTA)
- Kryesuese


Gentian MEDJA


- Anëtar

Arbena AHMETI


- Anëtare 

sot, më datë 18.12.2025, mori në shqyrtim në dhomë këshillimi, çështjen administrative me nr. 31001-02616-00-2018 akti, që i përket:

PADITËS:
Agjencia Shtetërore e Kadastrës, Drejtoria Vendore Tiranë (ish Prefekti i Qarkut Tiranë)


TË PADITUR:
Banush Gjoni,


Naxhije Gjoni,


Dije Gjoni,


Rudina Gjoni,


Gentian Gjoni,


Elton Gjoni,


Zenepe Gjoni,

PERSON I TRETË:
Agjencia Shtetërore e Kadastrës, Drejtoria Vendore e Kadastrës Durrës-Kavajë-Krujë (ish Zyra Vendore e Regjistrimit të Pasurive të Paluajtshme Kavajë).
OBJEKTI:
Shfuqizimin e plotë të aktit të marrjes së tokës bujqësore në pronësi numër 474/1 datë 20.11.2007 në emër të z.Banush Halit Gjoni, për parcelën me nr. 295/30 sipas AMTP regjistruar në ZVRPP Kavajë në pasurinë 295/183, vol. 12, fq. 120 me sipërfaqe 3000 m2 zk. 3774.

Kthimin në pronësi shtet të pasurive nr. 295/183, vol. 12, fq. 120, zk. 3774 me sipërfaqe 3000 m2.

BAZA LIGJORE:
Neni 10 i ligjit nr. 9948 datë 07.07.2008 “Për shqyrtimin e vlefshmërisë ligjore të krijimit të titujve të pronësisë mbi tokën bujqesore” i ndryshuar; neni 115 e vijues të Kodit të Procedurës Administrative; neni 32 i Kodit të Procedurës Civile; ligji nr. 33/2012 datë 21.03.2012 “Për regjistrimin e pasurive të paluajtshme”; ligji nr. 49/2012 “Për organizimin dhe funksionimin e gjykatave administrative”.

KOLEGJI ADMINISTRATIV I GJYKATËS SË LARTË

pasi dëgjoi relatimin e gjyqtare, Enkelejda Metaliaj (Softa) dhe si e shqyrtoi çështjen në tërësi, 
VËREN

I. Rrethanat e çështjes
1.  Komisioni Vendor i Vlerësimit të Titujve të Pronësisë pranë Prefektit të Qarkut Tiranë, me vendimin nr. 114, datë 18.09.2014 “Për shfuqizimin e plotë të titullit të pronësisë mbi tokën bujqësore”, pasi ka shqyrtuar vlefshmërinë ligjore të Aktit të Marrjes së Tokës në Pronësi me nr. 474, datë s’ka lëshuar në emër të familjes bujqësore përfaqësuar nga Banush Halit Gjoni dhënë nga komisioni i tokës në fshatin Vilë Bashtovë, ka konstatuar se ky akt pronësie është krijuar në kundërshtim me dispozitat e ligjit nr. 7501, datë 19.7.1991 “Për Tokën”, VKM nr. 255, datë 02.08.1991 “Për kriteret e ndarjes së tokës bujqësore” dhe procedurave të përcaktuara në VKM nr. 230, datë 22.7.1991 “Për krijimin e komisioneve të tokave” të ndryshuar dhe në Udhëzimin nr. 2, datë 2.8.1991 të Këshillit të Ministrave “Për funksionimin e komisioneve të tokës në rrethe e fshatra”, VKM nr. 452, datë 17.10.1992 “Për ristrukturimin e Ndërmarrjeve Bujqësore” dhe për këto arsye ka vendosur: 1. Shfuqizimin e plotë të Aktit të Marrjes së Tokës Bujqësore në Pronësi, numër 474/1, datë 20.11.2007, në emër të z. Banush Halit Gjoni, për parcelën me nr. 295/30 sipas AMTP-së, regjistruar në ZVRP-Kavajë në Pasurinë 295/183, vol.12, fq.120, me sipërfaqe 3 000 m², ZK 3774. 2. Kthimin në pronësi shtet të pasurisë Nr. 295/183, vol.12, fq. 120, ZK.3774, me sipërfaqe 3 000 m². 3. Këtij vendimi i lidhet: Akti i marrjes së tokës bujqësore në pronësi me nr 474, datë nuk ka. Akti i marrjes së tokës bujqësore në pronësi me nr 474/1, datë 20.11.2007. 4. Vendimi hartohet në 6 kopje, nga të cilat 2 kopje qëndrojnë në protokollin e Komisionit Vendor, 1 kopje i jepet subjektit që preket nga vendimi jo më vonë se 10 ditë nga marrja e vendimit, 1 kopje, me kërkesën e Prefektit të Qarkut dërgohet në Gjykatën Administrative të Shkallës së Parë Durrës, brenda 7 ditësh nga data e njoftimit, 1 kopje dërgohet në Zyrën Vendore të Avokaturës së Shtetit dhe një kopje në Avokaturën e Përgjithshme të Shtetit.
2.  Ky vendim i është njoftuar palës së paditur, me shkresën e datës 28.09.2015 e nr. 4307, duke e ftuar gjithashtu për të marrë pjesë sipas shkresës së datës 18.12.2014 e nr. 5923 prot.) Pala paditëse ka nxjerrë Urdhër nr. 38, datë 31.01.2014 “Për kontrollin e dokumentacionit zyrtar të krijimit të titujve të pronësisë mbi tokën bujqësore të zonës me përparësi turizmin, Kavajë”, duke autorizuar punonjës, anëtarë të KVV të titujve të pronësisë pranë Prefektit Tiranë të verifikojnë veprimtarinë e kryer nga ish-komisionet e tokës të të gjitha niveleve në fshatrat e komunës Gosë, fshati Vilë-Ballaj (Bashtovë), sektori i ish-ndërmarrjeve bujqësore dhe bazuar në këtë urdhër ka vijuar puna për verifikim. Ka rezultuar se i padituri Banush Halit Gjoni është pajisur me Akt të Marrjes së Tokës në Pronësi nga Komisioni i Ndarjes së Tokës i fshatit Vilë Bashtovë, i cili është origjinal në ZVRPP, me numër regjistrimi të aktit 474, datë s’ka, për një sipërfaqe toke 31 340 m², e cila rezulton e shpërndarë në ngastrat si më poshtë: a) në ngastrën me nr. 60/6, sipas AMTP, me sipërfaqe 11 640 m², me kufitarë: V- 60/7; L-KU 120; J- 60/5; P- KU 122. b) në ngastrën me nr. 60/19, sipas AMTP, me sipërfaqe 4 560 m², me kufitarë: V- 60/20; L-KU 120; J- 60/18; P- KU 122. c) në ngastrën me nr. 5/22, sipas AMTP, me sipërfaqe 608 m², me kufitarë: V- 5/21; L-KU 188; J- 5/23; P- Ku 167. d) në ngastrën me nr. 31/2, sipas AMTP, me sipërfaqe 5 720 m², me kufitarë: V- 31/3, L-Rruga 5m; J- 31/1; P- P.F. e) në ngastrën me nr. 61/17, sipas AMTP, me sipërfaqe 8 062 m², me kufitarë: V- Ku 120; L-Rruga 6 m; J- Ku 127, 3m; P- 61/16.

3.  Gjithashtu rezulton se i padituri Banush Halit Gjoni është pajisur me Akt të Marrjes së Tokës në Pronësi nga Komisioni i Ndarjes së Tokës i fshatit Vilë Bashtovë, i cili është origjinal në ZVRPP, me numër regjistrimi të aktit 474/1, datë 20.11.2007, për një sipërfaqe toke 31 340 m², e cila rezulton e shpërndarë në ngastrat si më poshtë: a) në ngastrën me nr. 295/30, sipas AMTP, me sipërfaqe 3000 m², me kufitarë: V- 295/29; L-rruge 5 m; J- 295/31; P- rruge 5 m.

4.  Me shkresën nr. 2896/16 prot., datë 28.10.2014 të Komisionit Vendor drejtuar ZVRPP Kavajë, i është kërkuar kësaj të fundit të dërgojë të gjitha AMTP e parcelës nr. 295, HTR-të dhe gjendjen juridike të tyre sipas hartës së ZVRPP-Kavajë të azhornuar. Sipas shkresës së ZVRPP-Kavajë nr. 4338/2 prot., datë 27.11.2014, në përgjigje të shkresës së sipërpërmendur është vënë në dispozicion AMTP me nr. 474, datë s’ka dhe AMTP me nr. 474/1, datë 20.11.2007, në emër të z. Banush Halit Gjoni, HTR dhe gjendja juridike e pasurive objekt kontrolli, ka dërguar si më poshtë: Pasuria me nr. 38?/44 është e regjistruar në vol. 6, fq. 20, ZK.3774, fshati Vilë-Bashtovë, me sip. 5 720 m², në emër të z. Banush Halit Gjoni (pasuria me nr. 31/3 me sipërfaqe 5 720 m², sipas AMTP nr.474); Pasuria me nr. 59/8 është e regjistruar në vol. 6, fq. 19, ZK.3774, fshati Vilë-Bashtovë, me sip. 4 560 m², në emër të Banush Gjoni, (pasuria me nr. 60/19 me sipërfaqe 4 560 m², sipas AMTP nr. 474); Pasuria me nr. 59/22 është e regjistruar në vol. 6, fq.18?, ZK. 3774, fshati Vilë-Bashtovë, me sip. 11 640 m², në emër të z.Banush Gjoni (pasuria me nr. 60/6 me sipërfaqe 11 460 m², sipas AMTP nr. 474); Pasuria me nr. 5/23 është e regjistruar në vol. 4, fq. 123, ZK.3774, fshati Vilë-Bashtovë, me sip. 608 m², në emër të Banush Halit Gjoni (pasuria me nr. 5/22, me sipërfaqe 608 m², sipas AMTP nr. 474); Pasuria me nr. 239/7, me sipërfaqe 300 m², (trualli i shtëpisë). AMTP me nr. 474/1, datë 20.11.2007, në emër të z .Banush Halit Gjoni, HTR dhe gjendja juridike e pasurisë objekt kontrolli si më poshtë: Pasuria me nr. 295/183 është e regjistruar në vol. 12, fq. 120, ZK.3774, fshati Vilë- Bashtovë, me sip. 3 000 m², në emër të Banush Gjoni, (pasuria me nr. 295/30 me sipërfaqe 3 000 m², sipas AMTP nr. 474/1, datë 20.11.2007;

5.  Në vijim të punës Këshilli i Qarkut Tiranë, me shkresën e datës 590 prot., datë 06.02.2014 për të konfirmuar zërin kadastral me nr. 39, 42, 43/1, 46/3, 46/4, 46/5 fshati Rreth-Greth sipas hartës bashkëlidhur të evidentuar me ngjyrë, si dhe të parcelës me numër 23 (pasuria me numër 295), fshatit Vilë-Bashtovë, sipas hartës të evidentuar me ngjyrë, konfirmon se: Nga dokumentacioni i ndodhur në Arshivën e DAMT-së, rrethi Kavajë, konkretisht të librit të ngastrave si dhe hartës kadastrale 1:5000 të fshatit Rreth -Greth , viti 1991 parcela me numra kadastral 39 figuron Pf (Pa frut), por që është pasqyruar në arë në shënimin tek libri i ngastrës dhe në hartën kadastrale. Në arshivën e DAMT, nuk disponojmë vendimin e ndryshimit të zërit kadastral të parcelës me numër 39. Pasuritë me numër kadastrale 42, 43/1, janë të regjistruara me zërin kadastral pf (pa frut), sipas gjendjes me 1.8.1991. Në bazë të VKM me numër 256.datë 2.8.1991, për pasurinë me numër 43/1 për sipërfaqen 1 ha, është bërë ndyshimi i zërit kadastral nga Këshilli i rrethit Kavajë, me shkresën me numër 5 prot., datë 05.01.1998, kopjen e të cilit po ju dërgojmë bashkëlidhur. Për parcelat me numër kadastral 46/3, 46/4, 46/5, janë të regjistruar me zërin kadastral Pf( pa frut) dhe nuk kemi ndryshim të gjendjes së tokës, pra janë të regjistruara me zërin kadastral pf. Parcela me numër kadastrale 23, që përkon me pasurinë me numër 295, sipas hartës tuaj bashkëlidhur, referuar gjendjes me 1.8.1991, figuron e regjistruar me zërin kadastral pf(pa frut), por në bazë të VKM me numër 256, datë 2.8.1991, është bërë ndryshimi dhe pasqyrimi i zërit kadastral të parcelës me numër 23, pasurisë me numër 295, sipas miratimit përkatës nga Këshilli i rrethit Kavajë, me shkresat numër 233 prot., datë 29.08.2000 dhe shkresës me numër 257 prot., datë 13.09.2000 kopjen e të cilave së bashku me fragmentin e hartës 1:5000 po ju dërgojmë bashkëlidhur informacionin e plotë për pasurinë e mësipërme e kemi dhënë me shkresën nr. 32/1, datë 22.01.2014 si dhe në shkresat e tjera dërguar nga ana jonë.
6.  Me shkresën nr. 2896/5 prot., datë 28.10.2014, Komisioni Vendor, i është drejtuar Komunës Gosë me kërkesë për informacion dhe dokumentacion ku ka kërkuar vënien në dispozicion të AMTP dhe certifikatën e gjendjes familjare të datës 01.10.1992 në emër të z. Banush Halit Gjoni. Kjo e fundit me shkresën nr. 636 prot., datë 27.11.2014 ka vënë në dispozicion të Komisionit Vendor certifikatën e gjendjes familjare të datës 01.10.1992 në emër të z. Banush Halit Gjoni, e përbërë prej shtatë pjestarë. Kurse AMTP nuk ndodhen në këtë komunë. Komuna Gosë me shkresën e datës 03.04.2015 e nr. extra prot., ka lëshuar vërtetim ku vërteton se nga dokumentacioni që disponon ga Komisioni i Ndarjes së Tokës për fshatin Vilë-Ballaj rezulton se norma e tokës për frymë në këtë fshat është 6400m². Kurse me shkresën nr. 482 prot., datë 02.10.2014 Komuna Gosë ka kthyer përgjigje duke sqaruar se “Komuna Gosë nuk e disponon dokumentacionin e kërkuar nga ana juaj dhe se AMTP janë dorëzuar nga ana jonë në Zyrën e Regjistrimit të Regjistrimit të Pasurive të Paluajtshme Kavajë”.
7.  Me shkresën nr. 4577 prot., datë 06.10.2014, të Komisionit Vendor drejtuar Këshillit të Qarkut Tiranë, i është kërkuar këtij të fundit konfirmimin e zërit kadastral të pasurisë me numër 23 (që përkon me atë 295 sipas hartës së punës së ZVRPP-Kavajë), më datë 01.08.1991. Këshilli i Qarkut Tiranë me shkresën nr. 1268/1 prot., datë 20.10.2014 ka konfirmuar se më datë 01.08.1991, zëri kadastral i parcelës nr. 23, (që përkon me pasurinë numër 295) figuron pf (pa frut). Pala paditëse me autorizim nr. extra prot., datë 27.06.2012 i është drejtuar Institutit të Studimit të Tokave mbi kqyrjen e hartës së ish NB- Gosës në përfundim të të cilës ka rezultuar: QTTB-Fushë-Krujë me shkresën nr. 336 prot., datë 02.07.2012 ka vënë në dispozicion të Komisionit Vendor fragmentin e hartës shk. 1:5000 me indeks K-34-99- (223) (239) Bashtovë, (2 plansheta) sipas së cilës rezulton se parcelat objekt gjykimi janë tokë e kripur. Procesverbal kqyrje pranë ZVRPP-Kavajë, i datës 09.08.2012 bashkëngjitur këtij procesverbali ndodhen, shkresa nr. 1627/1 prot., datë 18.05.2009; libri i ngastrave sektori Vilë-Bashtovë, (sipas së cilit rezulton parcela nr. 23, me zërin kadastral PF me sipërfaqe 985 900 m²); fragment harte shk. 1:5000.
8.  Nga verifikimi i dokumentacionit ligjor dhe hartografik, rezulton se pasuria 295/183 është e regjistruar në vol. 12, fq. 120, ZK.3774, përfituar me AMTP nr. 474/1, datë 20.11.2007, nga z. Banush Halit Gjoni si pjesë e parcelës 295 sipas hartës zyrtare të ZVRPP në shkallë 1: 2 500, bien mbi parcelën nr. 23 sipas hartës së shkallës 1:5 000 dhe 1:10 000 të Këshillit të Qarkut e cila figuron në zërin kadastral PF në 1.8.1991. Dokumentacioni ligjor që vërteton se parcela me nr. 23 është në zërin kadastral PF është: 1. harta 1:10 000 për ish-sektorin NB Vilë Bashtovë, sipas gjendjes që ndodhet në arshivën e DAMT- Kavajë, sipas së cilës parcela me nr. 23 figuron PF. 2. harta 1:5 000 për ish-sektorin NB Vilë Bashtovë, sipas konfirmimit të Komunës Gosë (firmosur nga Kryetari i Komunës Gosë). 3. libri i ngastrave sektori Vilë-Bashtovë, (sipas së cilt rezulton parcela nr. 23, me zërin kadastral PF me sipërfaqe 985 900 m²), administruar pranë ZVRPP-Kavajë. Bazuar në relacionin topografik pasuria nr. 23 e matur grafikisht rezulton të ketë një sipërfaqe prej rreth 100 ha dhe matjet janë kryer në bazë të hartës 1: 10 000 të Këshillit të Qarkut sipas shkresës nr. 2561/1 prot., datë 31.10.2012. Kjo sipërfaqe përputhet me sipërfaqen në librin e ngastrave (985 900 m²). 4. Fragmenti i hartës shk. 1:5000 me indeks K-34-99- (223) (239) Bashtovë ndodhur në QTTB-Fushë-Krujë sipas së cilës rezulton se parcelat objekt gjykimi janë tokë e kripur dhe moçalishtë, referur shenjave konvencionale të shjegimit të hartave. 5. Harta e regjistrimit fillestar (1:2 500) ndodhur në ZVRPP-Kavajë dhe kartela e pasurisë së paluajtshme për parcelën 295 (295/73 sipas KPP) me sipërfaqe 263 500 m² figuron tokë kullotë, (pra edhe në momentin e regjistrimit fillestar kjo sipërfaqe toke nuk ka figuruar tokë bujqësore)
9.  Gjithashtu me anë të shkresës nr. 5579/1 prot., datë 05.12.2014 Drejtoria e Arkivit Qëndror të ISSH, bazuar në kërkesën e bërë nga paditësi ka dërguar vërtetimet për vjetërsinë në punë në lidhje me anëtarët e familjes bujqësore ku rezulton se: Banush Halit Gjoni ka punuar në ish-NB më datë 01.10.1992; Naxhije Rustem Gjoni ka punuar në ish-NB më datë 01.10.1992; Dije Banush Gjoni, ka punuar në ish-NB më datë 01.10.1992; Rudina Banush Gjom, ka punuar në ish-NB më datë 01.10.1992; Gentjan Banush Gjoni, ka punuar në ish-NB më datë 01.10.1992; Elton dhe Zenepe Banush Gjoni, më datë 01.10.1992, kanë qenë nën 18 vjeç.

10. Pala paditëse i është drejtuar gjykatës më datë 16.10.2015, me padinë objekt gjykimi

11. Gjykata Administrative e Shkallës së Parë, Durrës, me vendimin nr.150 (82-2016-227 datë 18.02.2016, ka vendosur: “Pranimin e pjesshëm të padisë së ngritur nga Prefekti i Qarkut Tiranë. Shfuqizimin e pjesshëm të aktit të marrjes së tokës bujqësore në pronësi, me numër pasurie 474/1, datë 20.11.2007, në emër të Banush Halil Gjoni, për parcelën me numër pasurie 295/30 sipas AMTP së regjistruar në ZVRPP Kavajë me numër pasurie 295/183, vol. 12, fq. 120, zk. 3774, duke hequr nga AMTP nr. 474/1 sipërfaqen 2140 m2 dhënë familjes bujqësore të Banush Gjoni mbi normën për frymë. Kthimin në pronësi shtet të pasurisë nr. 295/183, vol.12, fq. 120, zk. 3774, me sipërfaqe 2140 m2.”.
11.1. Gjykata ka arsyetuar se [...] nga interpretimi i dispozitave ligjore dhe analiza e fakteve dhe veprimeve që lidhen me mosmarrëveshjen rezulton e provuar se titulli i pronësisë AMTP nr. 474/1, datë 20.11.2007 për dhënien në pronesi të paditurit Banush Gjoni të sipërfaqës së tokës prej 3000 m² nga ana formale është një akt i vlefshëm. Rezultoi nga prova shkresore, shkresë nr. 215/1, datë 13.02.2014 e Këshillit të Qarkut Tiranë i cili administron dokumentet kadastrale të tokave për Qarkun Tiranë, se parcela me nr. 23 referuar gjendjes kadastrale të datës 01.08.1991 është regjistruar në zërin kadastral “Pa fryt”. Në bazë të VKM nr. 256, datë 2.8.1991 është bërë ndryshimi dhe pasqyrimi i ZK për parcelën me nr. 23 sipas miratimit të ish Këshillit të Rrethit Kavajë nr. 233 datë 29.08.2000. Gjithashtu me shkresën nr. 1268/1 datë 20.10.2014, Këshilli i Qarkut i përgjigjet kërkesës se Prefektit Tiranë ku e sqaron për mënyrën e ndryshimit të zërit kadastral të pasurisë me nr. 23, si dhe ndarjen e kësaj parcele ndërmjet familjeve bujqësore. Nga parcela nr. 23 është ndryshuar zeri kadastral për 76 ha, dhe kjo sipërfaqe është ndarë ndërmjet familjeve bujqësore.

11.2. Lidhur me pretendimin e palës së paditur se ky akt është i pavlefshëm, pasi toka që i është dhënë të paditurit bie mbi ngastrën me nr. 23, e cila në datën 01.08.1991 ka qenë e regjistruar si tokë pa fryt, dhe kjo vjen në kundërshtim me nenin 2 të ligjit nr. 9948, është i pabazuar. Gjykata çmon se parcela me nr. kadastral 23 deri me datën 01.08.1991 ka qenë e regjistruar si tokë pa fryt, ndërsa në zbatim të një akti nën ligjor siç është VKM nr. 25.06.1991, kësaj parcele toke i është ndryshuar zëri kadastral nga tokë pa fryt në tokë bujqësore dhe si e tillë është ndarë ndërmjet familjeve bujqësore ish anëtar të KB. Vetëm fakti që gjendet në regjistrat kadastrale e regjistruar si tokë pa fryt, dhe ky regjistrim i referohet librit të ngastrave të sektorit Vilë Bashtovë, libër i cili nuk ka një shënim të saktë se kur është krijuar dhe cila ka qenë gjendja e kësaj toke pas shpërbërjes së kooperativave, nuk mund të shërbejë si provë e pakundërshtueshme për ta konsideruar këtë sipërfaqe tokë si tokë jo bujqësore. Libri i ngastrave sipas fakteve të rezultuara nga shqyrtimi i çështjeve të ngjashme ku është diskutuar gjendja kadastrale e parcelës nr. 23 të fshatit Vilë Bashtovë, ka një origjinë shumë të hershme. Kjo parcelë është shndërruar në tokë bujqësore që në kohen e ekzistencës së KB. Ajo është përdorur nga ish KB për prodhime bujqësore. Termi PF i përket periudhës së reformës agrare të vitit 1946.

11.3. Nga interpretimi i nenit 2 të ligjit nr. 9948 rezulton se ligjvënësi ka pasur për qëllim të zhvlerësojë AMTP të cilët janë dhënë për toka që në datën 01.08.1991 kanë qenë në zërin kadastral, pyje, livadhe, kullota, tokë pyjore, duke pasur si qëllim mbrojtjen e këtyre pasurive nga veprimet abuzive të ish komisioneve të tokave, por edhe për shkak se këto lloj pasurish janë trajtuar me legjislacione të posaçme në vite pas datës 01.08.1991. Gjithashtu neni 2 i ligjit nr. 9948 citon si Akte të pavlefshme, ato AMTP që janë dhënë mbi sipërfaqe të tjera të tokës jobujqësore. Me termin tokë jo bujqësore sipas nenit 1, germa “c” e ligjit nr. 7501 kuptohen ato toka që janë të zëna nga ndërtimet ekonon i social-kulturore, repartet ushtarake dhe oborret e tyre etj. Fakti që parcelës nr. 23 i është ndryshuar zëri kadastral nga vetë institucionet shtetërore të kohës, tregon se ky ndryshim nuk është thjesht dhe vetëm për t'i ndryshuar emrin në regjistrat kadastrale, por më parë ajo është transformuar si tokë bujqësore dhe për këtë shkak i është ndryshuar edhe emri në regjistra. Pavarësisht shprehjes së përdorur në nenin 2 të ligjit nr. 9948 “Nuk kanë vlefshmëri ligjore titujt e pronësisë në të gjitha sipërfaqet e tjera, që më 1.8.199” nuk kanë figuruar në regjistrat kadastrale, në zërin “Tokë bujqësore”, për sa kohë që vetë kjo dispozitë përcakton në mënyrë shteruese llojet e tokave jo bujqësore për të cilat nuk kanë vlefshmëri titujt e pronësisë, dhe në asnjë dispozitë nuk gjendet termi “PF” në kuptim të neneve 115 e 116 të KPA, akti administrativ AMTP nr. 474/1 datë 20.11.2007 nuk është akt absolutisht i pavlefshëm.

11.4. Duke vlerësuar rrethanat e çështjes ku parcela me nr. 23 figuron me zë kadastral të veçantë “Pa fryt” në regjistrat kadastrale të vitit 1991, për të cilin neni 2 i ligjit nr. 9948 nuk jep zgjidhje, si dhe faktin se para se kjo parcelë të ndahej i është ndryshuar Zeri Kadastral, gjykata vlerëson se nuk ka shkak ligjor për të konstatuar pavlefshmërinë absolute të AMTP nr. 474/1 datë 20.11.2007 dhënë të paditurit, për shkakun e pretenduar nga paditësi se kjo sipërfaqe tokë nuk ka qenë tokë bujqësore në datën 01.08.1991. Pala e paditur nuk ka kryer asnjë vlerësim agro-teknik të gjendjes aktuale të prodhimtarisë së kësaj parcele. Përderisa bëhet fjalë për tokë të frytshme apo të pafrytshme ishte e domosdoshme të kryhej një ekspertim shkencor nga pala e paditur për të gjithë këtë parcelë dhe të përcaktohej frytshmëria e saj. Nëse ajo rezulton tokë e pafryshtme, nuk ka asnjë arsye që ajo të ndahej si tokë bujqësore, pavarësisht ndryshimit të zërit kadastral, pasi në këtë rast cenohej hapur fryma dhe qëllimi i ligji nr. 7501 për ndarjen e tokave bujqësore. Një tokë që nuk i shërben prodhimit bujqësor nuk mund të ndahet sipas ligjit nr. 7501. Nëse ajo do të rezultonte e frytshme, pala e paditur duhej të kishte hetuar faktin se kur është kthyer efektivisht në tokë të frytshme. Nëse ky ndryshim ka ndodhur para vitit 1990 nuk ka arsye të kërkohet pavlefshmëria e AMTP të dhëna për këto pasuri, pasi nuk cenohet asnjë dispozitë e ligjit nr. 7501, i cili është edhe burimi fitimit të pronësisë mbi tokën bujqësore, pas shpërbërjes së KB dhe NB. Fryma dhe qellimi iu ligjit nr. 7501 ka qenë ndarja e tokave bujqësore që kanë qenë në përdorim të ish KB dhe NB. Përkufizimi për llojet e tokave jepet në nenin 1 të ligjit nr. 7501. Në nenin 3 është përcaktuar qartë, jepen në përdorim apo në pronësi vetëm tokat bujqësore, ndërsa për llojet e tjera ky ligj hesht, çka do të thotë se për tokat e përkufizuara si pyje, livadhe, kullota apo toka jobujqësore të përkufizuara në pikën “c” të nenit 1, ky ligj nuk aplikohet. Në këtë ligj nuk gjendet ndonjë përkufizim për llojin e tokave “PF”, por rezulton se këto lloje tokash nuk mund të konsiderohen toka jobujqësore sipas përkufizimit të nenit 1 germa “c”. Për këtë arsye përcaktimi i llojt të saj duhet të dalë vetëm nga ekspertimi shkencor. Ky ekspertim duhej të kryhej nga pala e paditur gjatë hetimit administrativ në tërësi për të gjithë parcelën pasi nuk mund të kryhet ekspertim në gjykatë për çdo AMTP të dhënë mbi këtë parcelë.

11.5. Lidhur me pretendimin e dytë të paditësit, sipas të cilit, AMTP nr. 474/1 datë 20.11.2007, duhet të shfuqizohet pasi me anë të këtij akti administrativ, të paditurve ju është dhënë 2 140 m² tokë mbi normën për frymë, gjykata vlerëson se ky pretendim është i bazuar në ligj e prova dhe për këtë shkak AMTP nr. 474/1, datë 20.11.2007 duhet të shfuqizohet pjesërisht dhe pikërisht për sipërfaqen e dhënë mbi normën për frymë prej 2 140 m². Kundërligjshmëria e aktit qëndron në faktin se, komisioni i ndarjes së tokës ka shkelur VKM nr. 255, datë 2.8.1991 “Për kriteret e ndarjes së tokës bujqësore” në të cilin është parashikuar; Pika 1 “Toka ndahet sipas gjendjes aktive, e të sipërfaqes që ka kooperativa bujqësore dhe numrit të frymëve”. Ka rezultuar se norma për frymë e familjes bujqësore e përfaqësuar nga i padituri Banush Gjoni ka qenë 32.200 m² ndërsa në kapërcim të kufijve të përcaktuar nga ky akt nën ligjor, paditësi ka përfituar mbi normën për frymë 2 140 m². Norma për frymë për Komunën Gosë, është përcaktuar në shkresën “Evidencë mbi numrin e familjeve, sipërfaqen e tokës dhe shpërndarjen e saj, sipas të cilës për fshatin Vilë-Bashtovë norma për frymë ka qenë 4 600 m². Duke i dhënë të paditurve tokë nga fondi i tokave të ish KB mbi normën për frymë, Komisioni ka cenuar të drejtat e familjeve të tjera bujqësore. Pretendimi i të paditurit se norma për fryme ka qenë 6 400 m² duke e bazuar këtë pretendim në vërtetimin nr. extr. datë 03.04.2015 të kryetarit të Komunës Gosë, është i pabazuar. Gjykata çmon se vërtetimi nr. extr. datë 03.04.2015, nuk ka vlerë provuese, pasi ai referon në dokumentacionin që disponon Komuna, por nuk u paraqiten si prova dokumentet përkatës që ka përcaktuar normën për frymë. Ndërkohë që ky akt vjen në kundërshtim me shkresën ‘'Evidencë mbi numrin e familjeve, sipërfaqen e tokës dhe shpërndarjen e saj, e cila ka elementet e një akti zyrtar me fuqi të plotë provuese, pasi është nënshkruar e vulosur nga ish Kryetari i Komunës si dhe është nënshkruar nga agronomi i komunës.

11.6. Gjithashtu gjykata vlerëson se edhe pretendimi tjetër i të paditurit Banush Gjoni se paditësit i është parashkruar e drejta e padisë, nuk është i bazuar. E drejta e padisë për kundërshtimin e titujve të pronësisë të krijuar në zbatim të ligjit nr. 7501, është parashikuar në ligjin nr. 9948 i ndryshuar, në nenin 17 të të cilit është përcaktuar edhe afati i veprimit të këtij ligji. Në zbatim të dispozitave të këtij ligji, KVVTP ka të drejtë të kundërshtojë me padi të gjitha AMTP-të që janë dhënë në kundërshtim me legjislacionin për ndarjen e tokave bujqësore.

12. Kundër këtij vendimi ka paraqitur ankim pala e paditur Rudina Gjoni e cila ka kërkuar ndryshimin e vendimit dhe rrëzimin e padisë. 
13. Gjykata Administrative e Apelit, me vendimin nr. 984 (86-2018-1120), datë 07.03.2018 ka vendosur; “Lënien në fuqi të vendimit nr. 150 (80-2016-227), date 18.02.2016 të Gjykatës Administrative të Shkallës së Parë Durrës.”
13.1. Gjykata ka arsyetuar se […] bazuar në përcaktimet e nenit 1, pika 2 të ligjit nr. 49/2012 Për gjykatat administrative dhe gjykimin e mosmarrëveshjeve administrative, i ndryshuar në lidhje me nenin 465 të Kodit të Procedurës Civile e shqyrton çështjen brenda kufijve të ankimit. Meqënëse kundër vendimit të gjykatës së shkallës së parë ka ushtruar të drejtën e ankimit vetëm e paditura Rudina Gjoni, Gjykata e Apelit do ta shqyrtojë çështjen brenda shkaqeve të ngritura në ankimin e kësaj pale, duke vlerësuar se pretendimet e tjera kanë rënë në dekadencë sipas parimit procedural civil të sanksionuar në nenin 459 të Kodit të Procedurës Civile sipas të cilit: Kur kërkimet dhe pretendimet e papranuara nga gjykata e shkallës së parë nuk përsëriten në ankim, konsiderohet sikur është hequr dorë prej tyre. Sa i takon pretendimit të mosnjoftimit të të paditurës për gjykim, gjykata e apelit nuk i gjen të shkelura rregullat procedurale të njoftimit të palëve me pasojë pavlefshmërinë e procesit gjyqësor dhe të vendimit përfundimtar objekt ankim. Rezulton se për të paditurën Rudina Gjoni për njoftimin e padisë dhe akteve të saj ka nënshkruar rregullisht marrjen dijeni babai i saj, i padituri Banush Gjoni (kryetar i familjes bujqësore). Ky fakt konfirmohet nga njoftimi nr. 01322-1633 akti, njoftuar në datë 10.11.2015 nga shërbimi postar. I padituri Banush Gjoni ka marrë pjesë në gjykim dhe është përfaqësuar me avokat, ndërsa për të paditurën Rudina Gjoni sipas përcaktimeve të ligjit është bërë njoftimi me shpallje.
13.2. Në lidhje me pretendimet e tjera të parashtruara në ankim, Gjykata e Apelit vëren se me hyrjen në fuqi të ligjit nr. 9948, datë 07.07.2008 Për shqyrtimin e vlefshmërisë ligjore të krijimit të titujve të pronësisë mbi tokën bujqësore, është parashikuar shqyrtimi i vlefshmërisë ligjore të krijimit të titujve të pronësisë mbi tokën bujqësore, janë përcaktuar strukturat shtetërore të ngarkuara për këtë qëllim si dhe detyrat e përgjegjësitë e këtyre strukturave. Për efekt të zbatimit të këtij ligji, Këshilli i Ministrave ka miratuar vendimin nr. 1269, datë 17.09.2008 Për përbërjen, mënyrën e funksionimit dhe detyrat e përgjegjësitë e strukturave shtetërore, të ngarkuara për shqyrtimin e vlefshmërisë ligjore të krijimit të titujve të pronësisë mbi tokën bujqësore.
13.3. Me të drejtë gjykata e shkallës së parë ka vlerësuar se AMTP nr. 474/1 datë 20.11.2007, duhet të shfuqizohet pasi me anë të këtij akti administrativ, të paditurve ju është dhënë 2 140 m² tokë mbi normën për frymë. Komisioni i ndarjes së tokës ka shkelur VKM nr. 255, datë 2.8.1991 “Për kriteret e ndarjes së tokës bujqësore” në të cilin është parashikuar; Pika 1 “Toka ndahet sipas gjendjes aktive, e të sipërfaqes që ka kooperativa bujqësore dhe numrit të frymëve”. Ka rezultuar se norma për frymë e familjes bujqësore e përfaqësuar nga i padituri Banush Gjoni ka qenë 32.200 m² ndërsa në kapërcim të kufijve të përcaktuar nga ky akt nën ligjor, paditësi ka përfituar mbi normën për frymë 2 140 m². Norma për frymë për Komunën Gosë, është përcaktuar në shkresën “Evidencë mbi numrin e familjeve, sipërfaqen e tokës dhe shpërndarjen e saj, sipas të cilës për fshatin Vilë-Bashtovë norma për frymë ka qenë 4 600 m². Pretendimi i ngritur në ankim nga e paditura se norma për fryme ka qenë 6 400 m² duke e bazuar këtë pretendim në vërtetimin nr. extr. datë 03.04.2015 të kryetarit të Komunës Gosë, është i pabazuar. Ky vërtetim referon në dokumentacionin që disponon Komuna, por nuk u paraqiten si prova dokumentet përkatës që ka përcaktuar normën për frymë. Ndërkohë që ky akt vjen në kundërshtim me shkresën ‘'Evidencë mbi numrin e familjeve, sipërfaqen e tokës dhe shpërndarjen e saj, e cila ka elementet e një akti zyrtar me fuqi të plotë provuese.
14. Kundër vendimit të Gjykatës Administrative të Apelit, në datë 12.04.2018 ka paraqitur rekurs Avokatura e Shtetit, e cila ka kërkuar prishjen e çështjes dhe dërgimin për rigjykim. Në rekurs ndër të tjera ka pretenduar:
· Vendimi është marrë në zbatim të gabuar të ligjit procedural dhe material, pasi ka bërë një cilësim juridik jo të duhur të fakteve të rëndësishme.

· Vendimi vjen dhe në kundërshtim me dispozitat e ligjit nr. 7501/1991 dhe ligjit nr. 9948/2008, neni 2 pasi në kohën e pajisjes më AMTP ka qenë tokë pa fryt.

· Në atë kohë Komisioni Vendor nuk ka patur kompetenë për ndryshimin e zërit kadastral, pra ky ndryshim është bërë me qëllim për t’u shpërndarë personave të tretë.

· Vendimi është i paarsyetuar i paargumentuar dhe jo në analizë të plotë të rrethanave të çështjes.

15. Kundër vendimit të Gjykatës Administrative të Apelit, në datë 23.03.2018 ka paraqitur rekurs pala paditëse Agjencia Shtetërore e Kadastrës, Drejtoria Vendore Tiranë (ish Prefekti i Qarkut Tiranë), i cili ka kërkuar ndryshimin e të dy vendimeve dhe pranimin e plotë të padisë. Në rekurs ndër të tjera ka pretenduar
· Parcela me nr.23 kadastral regjistruar në ZVRPP me nr.295, ka qënë tokë pa frut në 01.08.1991 dhe për rrjedhojë çdo regjistrim i bërë në këtë parcelë është bërë në kundërshtim me ligjin nr. 7501, datë 19.07.1991 “Për tokën” dhe akteve nënligjore në zbatim të tij. Në bazë të ligjit nr. 9948, datë 07.07.2008 neni 2 çdo titull pronësie është i pavlefshëm, kur është dhënë mbi një sipërfaqe që më datë 01.08.1991 nuk ka figuruar në zërin kadastral “tokë bujqësore”, pavarësisht ndryshimeve të bëra ndër vite.

· Përfundimisht parcela nr. 295/183 regjistruar në vol.12, fq.193, ZK.3774, fshati Vilë- Bashtovë, me sip. 3000 m2, fshati Vilë-Bashtovë, janë ndarë në kundërshtim me ligjin nr. 7501, datë 19.07.1991 “Për tokën”, dhe ligjin nr. 9948, datë 07.07.2008, sipas të cilit në nenin 2 përcaktohet se “Nuk kanë vlefshmëri ligjore titujt e pronësisë në të gjitha sipërfaqet e tjera, që më 1.8.1991 nuk kanë figuruar në regjistrat kadastralë, në zërin “Tokë bujqësore”, si pyje, livadhe, kullota, tokë pyjore dhe sipërfaqe të tjera të tokës jobujqësore, pavarësisht miratimit të ndryshimeve dhe kalimeve të këtyre zërave në tokë bujqësore pas kësaj date” pasi më datë 01.08.1991 këto parcela nuk bënin pjesë në fondin e tokës bujqësore, por në fondin e tokës me zërin kadastral “Pa frut”.

· Duke qenë se kjo familje 3000 m2 i ka përfituar në një parcelë që më datë 01.08.1991 nuk ka figuruar me zërin kadastral tokës bujqësore, por në atë “PF”, Komisioni Vendor do të shfuqizojë plotësisht AMTP me nr.474/1, datë 20.11.2007, me të cilën është përfituar kjo sipërfaqe në parcelën 295/183, me sipërfaqe 3000 m2.

· Përsa i përket gjendjes juridike të pasurive të AMTP sipas konfirmimit zyrtar nga ZVRPP- Kavajë rezultojnë, si më poshtë:

· AMTP nr.474/1, datë 20.11.2007, në emër të z. Bashkim Selim Gjoni, me sipërfaqe 3000 m2 si dhe gjendja juridike e pasurisë objekt kontrolli si më poshtë:

· Pasuria me nr. 295/183 është e regjistruar në vol.12, fq.193, ZK.3774, fshati Vilë- Bashtovë, me sip. 3000 m2.

· Në këto kushte z. Bashkim Selim Gjoni është pajisur me tokë bujqësore në kundërshtim me kriteret e përcaktuara nga VKM nr. 255, datë 2.8.1991 “Për kriteret e ndarjes së tokës bujqësore”, vendimin nr. 230, datë 22.7.1991, të Këshillit të Ministrave “Për krijimin e komisioneve të tokave”, të ndryshuar dhe në udhëzimin nr. 2, datë 2.8.1991, të Këshillit të Ministrave “Për funksionimin e komisioneve të tokës në rrethe e fshatra”, VKM nr. 452, datë 17.10.1992 “Për ristrukturimin e ndërmarrjeve bujqësore dhe kriteret e përcaktuara nga neni 2, 3, 4 të ligjit nr. 9948, datë 7.7.2008 “Për shqyrtimin e vlefshmërisë ligjore të krijimit të titujve të pronësisë mbi tokën bujqësore”, i ndryshuar, duke përfituar 3000 m2 tokë, në kundërshtim me ligjin.

· Pra pala ka përfituar një tokë në kundërshtim me ligjin pasi toka pa fryt nuk është tokë bujqësore.

II. Vlerësimi i Kolegjit Administrativ
16. Kolegji Administrativ i Gjykatës së Lartë (në vijim Kolegji) konstaton se pala paditëse dhe Avokatura e Shtetit rekursuese kanë paraqitur rekurs kundër vendimit nr. 984 (86-2018-1120), datë 07.03.2018 të Gjykatës Administrative të Apelit, brenda afatit prej 30 (tridhjetë) ditësh, të parashikuar në nenin 443(2) të Kodit të Procedurës Civile. Pas njoftimit të rekursit nuk rezulton të jetë paraqitur kundërrekurs nga palët.
17. Paraprakisht Kolegji konstaton se me ligjin nr. 20/2020 “Për Përfundimin e Proceseve Kalimtare të Pronësisë në Republikën e Shqipërisë”, është shfuqizuar ligji nr. 9948, datë 07.07.2008 "Për shqyrtimin e vlefshmërisë ligjore të krijimit të titujve të pronësisë mbi tokën bujqësore”, i ndryshuar dhe me ligjin nr. 111/2018 “Për Kadastrën”, është shfuqizuar ligji nr. 33/2012, datë 21.03.2012 “Për Regjistrimin e Pasurisë së Paluajtshme”, në të tilla rrethana, me vendim të ndërmjetëm, u bë kalimi procedural nga “Prefekti i Qarkut Tiranë në “Agjencia Shtetërore e Kadastrës, Drejtoria Vendore Tiranë” dhe i personit të tretë nga Zyra Vendore e Regjistrimit të Pasurive të Paluajtshme Kavajë në Agjencia Shtetërore e Kadastrës, Drejtoria Vendore e Kadastrës Durrës-Kavajë-Krujë.
18. Kolegji vlerëson se rekursi i paraqitur përmban shkaqe që parashikon neni 58 i ligjit nr. 49/2012 “Për Gjykatat Administrative dhe Gjykimin e Mosmarrëveshjeve Administrative” (i ndryshuar), të cilat cenojnë vendimin e Gjykatës Administrative të Apelit. Kjo dispozitë rendit qartë tre shkaqe, për të cilat ushtrohet rekursi në Gjykatën e Lartë. Konkretisht sipas këtij neni: “Vendimet e shpallura nga Gjykata Administrative e Apelit në rastet që parashikohen në këtë ligj, mund të ankimohen me rekurs në Gjykatën e Lartë: a) për zbatim të gabuar të ligjit material ose procedural, të një rëndësie themelore për njehsimin, sigurinë dhe/ose zhvillimin e praktikës gjyqësore; b) kur vendimi i ankimuar është i ndryshëm nga praktika e Kolegjit Administrativ ose e Kolegjeve të Bashkuara të Gjykatës së Lartë; c) ka shkelje të rënda të normave procedurale, me pasojë pavlefshmërinë e vendimit ose të procedurës së gjykimit.”, prandaj, vendimi i Gjykatës Administrative të Apelit është rrjedhojë e mosrespektimit dhe e moszbatimit të drejtë të ligjit material e për rrjedhojë kjo çështje duhet të prishej dhe të kthehej për rishqyrtim me tjetër trup gjykues.
19. Kolegji vlerëson se, në respektim të parimit të gjykatës së caktuar me ligj dhe në pajtim të jurisprudencës së konsoliduar të Gjykatës Kushtetuese, që ka mbajtur qëndrimin se në ushtrim të funksionit të saj si gjykatë ligji, Gjykata e Lartë mund të vendos mbi themelin e çështjes vetëm nëse mosmarrëveshja mund të zgjidhet mbi bazën e të njëjtave fakte e të njëjtave prova të vlerësuara nga gjyqtari i faktit dhe përbëjnë bazën e vendimit, mbi të cilin është bërë një interpretim i gabuar i ligjit (shih vendimin nr.7 datë 09.03.2009). Gjykata e Lartë nuk mund të ndryshojë faktet e çështjes apo të merret me vlerësimin e provave. Në çdo rast konstatimi i fakteve përmes procesit të të provuarit në gjykim është një atribut që i përket juridiksionit gjyqësor të gjykatave të faktit. Por çmuarja që bën Gjykata e Lartë, të asaj çfarë konstatohet si e provuar në gjykim nga gjykatat e faktit, është një çështje që lidhet me mënyrën si zbatohet ligji. Në çdo rast kontrolli i Gjykatës së Lartë duhet të fokusohet vetëm në drejtim të ligjshmërisë dhe bazueshmërisë së vendimit të ankimuar, pra mbi mënyrën e zbatimit të ligjit nga gjykatat më të ulëta (shih vendimin nr.10 datë 03.04.2007 të Gjykatës Kushtetuese).
20. Në juridiksionin rishikues të Gjykatës së Lartë, por edhe në misionin kushtetues që ajo ka si një gjykatë ligji përfshihen vetëm shqyrtimi i shkaqeve ligjore rigorozisht të përcaktuara në nenin 58 të ligjit nr. 49/2012, që lidhen me zbatim të gabuar të ligjit të një rëndësie themelore për njësimin, zhvillimin ose sigurinë e praktikës gjyqësore, shkelje të rënda procedurale që sjellin si pasojë pavlefshmërinë e vendimit ose kur vendimi ndaj të cilit është ushtruar rekurs është i ndryshëm nga praktika e Kolegjit Administrativ ose Kolegjeve të Bashkuara. 
21. Në funksion të zgjidhjes që do i jepet kësaj çështje vlen të përmendet se Kolegji Administrativ i Gjykatës së Lartë, në datë 18.02.2025, ka marrë në shqyrtim në seancë gjyqësore, me qëllim njësimin e praktikës gjyqësore, çështjen administrative me nr. 31003-00018-00-2024, ku u shtrua për njësim çështja se si gjen zbatim neni 68, pika 4, 5 e në vijim i kësaj dispozite kalimtare të ligjit nr. 20/2020 “Për përfundimin e proceseve kalimtare të pronësisë në Republikën e Shqipërisë”, për çështjet e regjistruara për shqyrtim pranë Gjykatave Administrative? 
22. Kolegji ka arritur në këtë përfundim njësues: Bazuar në arsyetimin e mësipërm, në interpretim sistematik të neneve 7, pika 1 dhe 68, pika 4 e 5 të ligjit nr. 20/2020, Kolegji konkludon në këtë rregull njësues: 

i) Në zbatim të nenit 68, pika 5 të ligjit nr.20/2020 “Për përfundimin e proceseve kalimtare të pronësisë në Republikën e Shqipërisë” për të gjitha paditë e ngritura nga prefekti, përpara hyrjes në fuqi të këtij ligji, më datë 07.05.2020, me objekt pavlefshmërinë/shfuqizimin e AMTP, pavarësisht se në cilën shkallë gjykimi ndodhen, ASHK detyrohet të heqë dorë nga e drejta e padisë, përveç rasteve kur shkaku ligjor i padisë është sipas përcaktimeve të nenit 7, pika 1 të këtij ligji.

 ii) Kur mungon vullneti i shprehur për heqjen dorë nga e drejta e padisë prej ASHK, në zbatim të nenit 68, pika 4 të ligjit nr. 20/2020 “Për përfundimin e proceseve kalimtare të pronësisë në Republikën e Shqipërisë” gjykatat vijojnë shqyrtimin e padive të ngritura nga prefektët me objekt pavlefshmërinë/shfuqizimin e AMTP, sipas kritereve të këtij ligji.

 iii) Në rast se në padi ngrihen formalisht pretendime me shkaqe nga ato të përcaktuara nga neni 7, pika 1 të ligjit nr. 20/2020 gjykatat disponojnë për pranimin ose rrëzimin e padisë, varësisht gjendjes së faktit të vërtetuar. Nëse padia nuk ngre formalisht asnjë nga shkaqet e përcaktuara nga neni 7, pika 1 të ligjit nr. 20/2020, gjykatat vlerësojnë mungesën e legjitimimit aktiv material të palës paditëse dhe disponojnë me rrëzimin e padisë.
23. Duke marrë në konsideratë vlerësimet e mësipërme, referuar sentencës njësuese, sipas së cilës, në zbatim të nenit 68, pika 5 të ligjit nr. 20/2020 “Për përfundimin e proceseve kalimtare të pronësisë në Republikën e Shqipërisë” për të gjitha paditë e ngritura nga prefekti, përpara hyrjes në fuqi të këtij ligji, më datë 07.05.2020, me objekt pavlefshmërinë/shfuqizimin e AMTP, pavarësisht se në cilën shkallë gjykimi ndodhen, ASHK detyrohet të heqë dorë nga e drejta e padisë, përveç rasteve kur shkaku ligjor i padisë është sipas përcaktimeve të nenit 7, pika 1 të këtij ligji.
24. Nga aktet e pranuara nga gjykatat e faktit, ka rezultuar se i padituri Banush Halit Gjoni është pajisur me Akt të Marrjes së Tokës në Pronësi nga Komisioni i Ndarjes së Tokës i fshatit Vilë Bashtovë, i cili është origjinal në ZVRPP, me numër regjistrimi të aktit 474, datë s’ka, për një sipërfaqe toke 31 340 m², e cila rezulton e shpërndarë në ngastrat si më poshtë: a) në ngastrën me nr. 60/6, sipas AMTP, me sipërfaqe 11 640 m², me kufitarë: V- 60/7; L-KU 120; J- 60/5; P- KU 122. b) në ngastrën me nr. 60/19, sipas AMTP, me sipërfaqe 4 560 m², me kufitarë: V- 60/20; L-KU 120; J- 60/18; P- KU 122. c) në ngastrën me nr. 5/22, sipas AMTP, me sipërfaqe 608 m², me kufitarë: V- 5/21; L-KU 188; J- 5/23; P- Ku 167. d) në ngastrën me nr. 31/2, sipas AMTP, me sipërfaqe 5 720 m², me kufitarë: V- 31/3, L-Rruga 5m; J- 31/1; P- P.F. e) në ngastrën me nr. 61/17, sipas AMTP, me sipërfaqe 8 062 m², me kufitarë: V- Ku 120; L-Rruga 6 m; J- Ku 127, 3m; P- 61/16. Gjithashtu rezulton se i padituri Banush Halit Gjoni është pajisur me Akt të Marrjes së Tokës në Pronësi nga Komisioni i Ndarjes së Tokës i fshatit Vilë Bashtovë, i cili është origjinal në ZVRPP, me numër regjistrimi të aktit 474/1, datë 20.11.2007, për një sipërfaqe toke 31 340 m², e cila rezulton e shpërndarë në ngastrat si më poshtë: a) në ngastrën me nr. 295/30, sipas AMTP, me sipërfaqe 3000 m², me kufitarë: V- 295/29; L-rruge 5 m; J- 295/31; P- rruge 5 m. Lidhur me këto AMTP pala paditëse ka kërkuar pavlefshmërinë e tyre pasi janë nxjerrë në kundërshtim me ligjin. Gjykatat e fakti kanë pranuar pjesërisht sa i përket AMTP vetëm sa i përket asaj nr. 474/1, datë 20.11.2007 për shkak të marrjes së tokës mbi normë, duke rrëzuar padinë sa i përket AMTP së përfituar si tokë pa frut dhe për të cilën pala paditëse ka ushtruar të drejtën e rekursit.
25. Kolegji vlerëson se, ndonëse Gjykata Administrative ka arsyetuar se prona objekt gjykimi më datën 01.08.1991 ka qenë e regjistruar si tokë pa fryt dhe ka ndryshuar zëri kadastral në tokë bujqësore, me VKM nr. 256/1991, ajo nuk e ka shtrirë hetimin e saj si gjykatë fakti mbi:  i) “Verifikimin faktik” të gjendjes aktuale dhe historike të parcelës në fjalë për të kuptuar nëse ajo ka qenë pjesë e fondit të tokës së ish-kooperativës bujqësore, bazuar në regjistrat e kohës së ligjit nr. 7501;ii) “Hetimin administrativ” të dokumentacionit të kadastrës dhe regjistrave për të konfirmuar statusin ligjor të tokës në datën 01.08.1991 dhe për të përcaktuar nëse ajo ka qenë bujqësore apo jo; “Përcaktimin e statusit kadastral” të parcelës për të konfirmuar nëse ajo është përfshirë në kategorinë e tokave bujqësore ose në zërat kadastralë të tokës pyjore, kullotave, livadheve, ose tokës jo bujqësore, sipas nenit 1 të ligjit nr. 7501; iii) Shqyrtimi i provave dokumentare” të kohës, si librat e ngastrave dhe regjistrat kadastralë, për të vendosur nëse parcela ishte pjesë e fondit të tokës së ish-kooperativës bujqësore me qëllim arritjen e një konkluzioni të saktë nëse zbatimi i ligjit nr. 7501 është bërë në përputhje me faktet e konstatuara, duke shqyrtuar nëse parcela duhej ndarë si tokë bujqësore nga komisioni i ndarjes së tokës; iiii) si dhe të hetojë nëse prona bie ndesh me njësuesin e sipërcituar, sipas përcaktimeve të nenit 7, pika 1 të ligjit nr. 20/2020.
26. Duke marrë në konsideratë vlerësimet e mësipërme, Gjykata Administrative të Apelit duhet të zgjidhë mosmarrëveshjen në themel dhe me qëllim zgjidhjen e drejtë të këtij konflikti gjyqësor, në rigjykim duhet të zbatohen udhëzimet e mësipërme të Gjykatës së Lartë; të garantohet zhvillimi i një “hetimi të plotë dhe të gjithanshëm, në përputhje me ligjin” (neni 14 i KPC); të kryhet një cilësim i saktë i fakteve dhe rrethanave në këtë mosmarrëveshje; të zbatohen drejtë rregullat ligjore të barrës së provës (neni 35 i ligjit nr.49/2012); t’u jepet përgjigje pretendimeve të palëve ndërgjyqëse dhe të kryhet një analizë tërësore dhe objektive e provave (neni 126 i KPC), për ta zgjidhur mosmarrëveshjen në përputhje me ligjin dhe normat e tjera në fuqi, që janë të detyrueshme të zbatohen prej saj (neni 16 i KPC). Në rigjykim, Gjykata Administrative e Apelit duhet të rivlerësojë faktet, bazuar në kriteret e sipërcituara ligjore dhe në fund të japë vendim për zgjidhjen në themel të pretendimeve të palës paditëse. 
27. Për sa më lart, vendimi i Gjykatës Administrative të Apelit është dhënë në zbatim dhe interpretim jo të drejtë të ligjit, prandaj ky vendim gjyqësor duhet të prishet dhe çështja të dërgohet për rishqyrtim në këtë gjykatë, por me tjetër trup gjykues.
PËR KËTO ARSYE,

Kolegji Administrativ, bazuar në nenin 63 shkronja “c” të ligjit nr. 49/2012 “Për gjykatat administrative dhe gjykimin e mosmarrëveshjeve administrative”, i ndryshuar me ligjin nr. 49/2021,
VENDOSI:
     Prishjen e vendimit nr. 984 (86-2018-1120), datë 07.03.2018, të Gjykatës Administrative të Apelit dhe dërgimin e çështjes për rishqyrtim në këtë gjykatë, me tjetër trup gjykues.
Tiranë, më 18.12.2025

